
				এই পাতাটির মুদ্রণ সংশোধন করা প্রয়োজন। 
SS8. শ্ৰীশ্ৰীগৌরসুন্দর
অপর একদিন এক সৰ্বজ্ঞ গণক আসিয়া প্ৰভুর বাড়ীতে উপস্থিত হইলেন। প্ৰভু তঁহাকে আপনার পূর্বজন্মের বৃত্তান্ত জিজ্ঞাসা করিলেন। সর্বজ্ঞ গণনা করিয়া বুঝিলেন, ইনি শ্ৰীভগবান। তিনি যখন প্রভুকে শ্ৰীভগবান বলিয়া বুঝিলেন, তখনই তাহার জ্যোতিৰ্ম্ময় বিরাট রূপও সন্দর্শন করিলেন। রূপ দেখিয়াই তিনি স্তম্ভিত হইলেন। তঁহার বাক্যস্মৃৰ্ত্তি রহিত হইয়া গেল। প্ৰভু পুনঃ পুনঃ প্রশ্ন করিলেও তঁহার প্রশ্নের কোন উত্তর প্রদান করিতে সমর্থ হইলেন না। পরে তিনি প্রভুর চরণে প্ৰণাম করিয়া কৃতাৰ্থ ও অবাক হইয়া চলিয়া গেলেন ।
অপর একদিন প্ৰভু নিজ ভক্তগণের নিকট শ্ৰীহরিনামের মহিমা কীৰ্ত্তন করিতেছেন, এমন সময়ে এক পাষণ্ড পড়য়া বলিল, নামের মহিমাসুচক বাক্য সকল প্ৰশংসাবাদমাত্র । প্ৰভু শুনিয়াই ভক্তগণের সহিত সবস্ত্ৰ স্নান করিলেন, এবং বলিলেন, “ঐ প্রকার লোকের মুখদর্শনও অকৰ্ত্তব্য।”
অপর একদিন প্ৰভু গঙ্গায় স্নান করিতেছেন, এমন সময়ে এক ব্ৰাহ্মণ আসিয়া নিজের উপবীত খণ্ড খণ্ড করিয়া তাহার চরণতলে নিক্ষেপ করিয়া বলিতে লাগিলেন, “তুমি দ্বার রুদ্ধ করিয়া কীৰ্ত্তন করিতেছিলে, আমাকে প্রবেশ করিতে দিলে না, আমি যদি ব্রাহ্মণ হই, এবং কিছুমাত্র তপস্যা করিয়া থাকি, তবে তুমি নিশ্চয় সংসারসুখে বঞ্চিত হইবে। প্ৰভু সেই ক্রোধান্বিত ব্ৰাহ্মণের উপবীতখণ্ড শিরে ধারণ করিয়া বলিলেন, “আপনার শাপ আমার শিরোধাৰ্য্য জানিবেন।” ভক্তবৃন্দ শুনিয়া হাঙ্গাকার করিতে লাগিলেন।
অপর একদিন সঙ্কীৰ্ত্তনের পর এক বৃদ্ধ ব্ৰাহ্মণী আসিয়া হঠাৎ প্রভুর চরণতলে পতিত হইলেন। প্ৰভু তঁহাকে কিছু না বলিয়া দৌড়িয়া গিয়া গঙ্গায় ঝাপ দিলেন। নিত্যানন্দ প্ৰভুর পশ্চাৎ পশ্চাৎ জলে পড়িয়া তাহাকে ধরিয়া তীরে উঠাইলেন।
আর একদিন যশোহরের অন্তৰ্গত তলপৈড়া নামক গ্রামের পদ্মনাভ চক্ৰবৰ্ত্তীর পুত্ৰ লোকনাথ চক্ৰবৰ্ত্তী আসিয়া প্রভুর চরণাশ্রয় করিলেন। লোকনাথ চক্ৰবৰ্ত্তী অদ্বৈতাচাৰ্য্যের বিশেষ অনুগত ও প্রভুর প্রিয়পাত্র হইলেন। সন্ন্যাসের কিছু পূর্বেই হঠাৎ একদিন প্ৰভু লোকনাথ চক্ৰবৰ্ত্তকে বলিলেন, “তুমি বৃন্দাবনে গমন কর, আমিও সন্ন্যাস গ্ৰহণ করিয়া সত্বর শ্ৰীবৃন্দাবনে যাইতেছি।” লোকনাথ প্রভুর আজ্ঞা শিরে ধরিয়া শ্ৰীবৃন্দাবনেই গমন করিলেন। ঠাকুর নরোত্তম শ্ৰীবৃন্দাবনে যাইয়া ইহঁরই নিকট দীক্ষিত হয়েন।

